
Жəҳəнде тəлим системасын заманагѳйлестириў, оқыўшылардыӊ компетентлигин 

асырыў, когнитив билимлерин кеӊейтиў, креатив пикирлеўге үйретиў ушын PISA 

халықаралық баҳалаў системасы жəрияланған. PISA дəстүриниӊ тийкарғы ўазыйпасы 

белгили бир тəлим системасындағы жетискенлик ҳəм кемшиликлерди анализлеў, 

тəлим мониторингин алып барыў ҳəм тəлим сыпатын асырыў бойынша дəстүрлерди 

усыныс етиўден ибарат.  PISA оқыўшылардыӊ жас ѳзгешеликлерин итибарға алған 

ҳалда пəнлердиӊ теориялық мəселелерин əмелде қоллана алыў кѳнликпелерин 

раўажландырыў динамикасын кѳрсетеди. PISA дəстүринде оқыўшылардыӊ оқыў 

саўатлылығы бойынша билимлерин тексериў ушын карта, кесте, диаграмма, ҳəр 

қыйлы темалардағы сүўретлер кѳринислери болыўы,  пəнлер арасында интеграция 

зəрүрлиги сезилмекте. 

 Оқытыў системасына инновациялық технологияларды қолланыў, енгизиў ҳəм 

пайдаланыў усыллары бойынша Н.Н.Азизходжаева,  Г.Д.Баубекова, М.А.Махкамова, 

Л.В.Голиш, Н.Ғуломова,  М.Г.Давлетшин, М.В.Кларин, Т.Мадумаров, Ў.Қ.Толипов,  

Қ.А.Юсупов қусаған алымлар тəрепинен изертлеў жумыслары, сабақлық  ҳəм 

методикалық қолланбалар ислеп шығылған. Бундай жаңалықларды оқытыў 

процессине енгизиў зəрүрлиги ҳəм əҳмийети төмендеги жағдайлардан келип шығады:  

Бириншиден, Өзбекстан Республикасының «Билимлендириў ҳаққында»ғы нызам 

талапларын, Президентимиздиң билимлендириўди жетилистириў ҳаққында шыққан 

қарарлары ҳəм пəрманларын əмелге асырыў ушын оқытыўды жеделлестириў 

зəрүрлиги; Екиншиден, тəлим-тəрбия процессиндеги оқытыўшы ҳəм оқыўшы 

арасындағы қарым-қатнасты, олардың атқаратуғын хызметин өзгертиў, илим ҳəм 

техниканың тез пəт пенен раўажланыўы нəтийжесинде информациялардың кескин 

артыўы, тез тарқалыўы, өзгериўи ҳəм оларды жасларға үйретиўге ўақыттың 

жеткиликсизлиги сыяқлы мəселелерди есапқа алыў; Үшиншиден, ҳəзирги дəўирде 

педагогика илиминиң раўажланыўы, жаслардың теориялық ой-пикирлери тереңлесип, 

анық жуўмақларға, əмелий əҳмийетке ийе техникалық ой-өриске өтип 

баратырғанлығы, жас əўладты тəрбиялаўда избе-из қатнас жасаў принципин 

басшылыққа алып, заманагөй оқытыў усылларынан пайдаланыўға болған талаптың 

артыўы болып табылады.         

10-қарақалпақ классларында инглиз əдебиятын  оқытыўда интерактив 

технологияның методикалық өзгешеликлери бар. Интерактив оқытыў усыллары 

оқыўшылардың билим алыў мүмкиншилигин, олардың белсендилигин 

раўажландырады. Ҳəзирги күнде методист-алымлар ҳəм оқытыўшылар тəрепинен 

интерактив технология менен оқытыўдың, топар жумысының бирнеше формалары 

ислеп шығылған. 

10-қарақалпақ классларында инглиз əдебиятын  оқытыўда интерактив 

технологияларды орынлы пайдаланып, еркин пикирлесиў, бирге излениў, ислесиў, өз-

ара пикир алмасыў принциплерин басшылыққа алыў керек. Сабақ барысында  

оқыўшылар тəрепинен алдын ала белгили дəрежеде түсиниги бар қандай да бир 

мəселе талқыланса бул сабақ нəтийжели ҳəм сапалы  болады. Инглиз əдебияты 

бойынша оқытылып атырған темалар бойынша  топардың исшеңлиги анықланып, 

қарақалпақ əдебиятына байланыслы мəселени шешип ҳəм пикирлесиўи артып барады. 

Әдебиятты оқытыўда интерактив искерлик тийкарғы бес элемент пенен сəўлеленеди: 

өз-ара байланыс; жеке жуўапкершилик; бир-бирине жəрдем көрсетиў ҳəрекети; 

жумысты бирге алып барыў қəбилети; топардағы жумыс нəтийжеси.  

Инглиз əдебияты сабағында интерактив технологиялар бир шығып 

сөйлеўшиниң, бир пикирдиң үстемлигин шеклеп, билим алыў барысында ҳəрким өз 

пикирин сын көз бенен айтыўға ҳəм тийисли əдебий материалларды талқылаў 

тийкарында қурамалы мəселелерди шешиўге, қəте пикирлерди сапластырыўға, терең 

ойлап көрилген шешимлерди қабыл етиўге, дискуссияларда қатнасыўға, өз-өзи менен 

мəдениятлы қарым-қатнас жасаўға үйренеди. Бул ушын əдебият сабақларында жеке, 

жуп ҳəм топар жумыслары шөлкемлестириледи. Инглиз əдебияты пəни бойынша 

ҳəрқыйлы мағлыўмат дереклери менен жумыс алып барыў, дөретиўшилик 

жумысларын пайдаланыў иске асырылады. 

Инглиз əдебиятын оқытыўдың интерактив усыллары класста шериклеслик 

жағдайында жаратылады. Интерактив усылға тийкарланған технологияны қолланып, 

оқытыўшы басшылығында  оқыўшылар дөретиўши шериклес сыпатында ислесип, 

турақлы таярлыққа ҳəм мəселелерди жуўапкершиликли түрде шешиўге үйренеди. 

Инглиз əдебиятын оқытыўда интерактив усыллар төмендеги нəтийжелерге алып 

келди: оқыўшылардың əдебият  сабағына, пəнге қызығыўшылығы артады, оқыў 

материалларын беккем өзлестиреди. Оқыўшылар тереңнен ойлаў ҳəм еркин пикирлеў 

раўажланады, қарым-қатнас жасаў мəденияты қəлиплеседи. Олар сабаққа 

белсендилик пенен қатнасады ҳəм пикирлесиў  ушын қолайлы дөретиўшилик орталық 

жаратылады. Сонлықтан инглиз əдебияты сабақларында интерактив 

технологиялардан пайдаланыў, жеке тəжирийбе топлаў ең əҳмийетли методикалық 

мəселелерден есапланады. Әдебият сабақларында интерактив технологияларды 

қолланыў ҳаққында жазылған методикалық əдебиятлар менен танысыў мүмкин. 

Негизинде əдебиятшы муғаллимниң өзи ҳəрбир сабақты өтиўде интерактив 

усылларды нəтийжели пайдаланыў арқалы көп табысларға ериседи. 

 ХХ əсирдиң ақыры ХХI əсирдиң басына келип қарақалпақ əдебиятын оқытыўда 

интерактив технологияларды қолланыўдың жаңа бағдары, ойлаў қəбилетиниң 

раўажланыўын тəмийинлеўши усыллар жаратылды. Сын көз қарас пенен ойлаў 

қəбилети басқышпа-басқыш жүзеге келип ҳəм олардың əдебий пикирлери 

раўажланып барады. Инглиз əдебиятын оқытыўда жасларды тыянақлы  билим алыўға 

тартыў, көркем шығарманың мазмунын аңлаў,  саналы ойлаў,  ой жуўмағын шығарыў 

мəселелери əмелге асады. Нəтийжеде сын көз қарас пенен ойлаўдың  жаңа усыллары 

ҳəм пикирлеў механизмлери ислеп шығылды ҳəм қолланылды. Инглиз əдебиятын 

оқытыўда интерактив оқытыў технологиясы үлкен əмелий əҳмийетке ийе болып, 

педагогикалық технологиялардың бир түри есапланады. Интерактив оқытыў 

технологиясын қолланыўда бир қатар методикалық көрсетпелерди басшылыққа алыў 

керек. 

